
Nafarroako Gobernuak Dopinaren aurkako Estatuko Agentziarekin kirol garbiaren aldeko hitzarmena sinatu du
Lankidetza-esparrua ezarri da dopinaren aurkako borrokan jardunak gauzatzeko 
Ostirala, 2010eko martxoaren 5a.  María Isabel García Malo Nafarroako Gobernuko Familia, Gazteria, Kirol eta Gizarte Gaietako kontseilariak eta Francisco Javier Martín del Burgo Dopinaren aurkako Estatuko Agentziako (DEA) zuzendariak hitzarmena sinatu dute bi erakundeen arteko lankidetza-esparrua ezartzeko. Hitzarmen hori dela bide, jardunak gauzatuko dira eta kirolean dopinaren aurkako lankidetza-formulak bilatuko dira. Bestalde, kontseilariak “Kirol garbiaren alde” web orria aurkeztu du eta Departamentuak substantzia debekatuen kontsumoari lotuta dituen ekimenak jakinarazi ditu.


Nafarroako Gobernuaren eta Estatuko agentziaren arteko lankidetzaren helburu eta xede nagusia kirolean dopina apurka-apurka errotik kentzea eta kirolarien osasuna hobetzea da, zero tolerantzia konpromisoaren barruan.

Hitzarmenean ezarritakoaren arabera, Dopinaren aurkako Estatuko Agentziak Nafarroan modu aktiboan egoteko konpromisoa hartzen du, egokitzat jotzen diren foroetan, kirolean dopinaren aurka borrokatzeko ekimenak zabaltzeko eta Foru Komunitateak bere lurraldean dituenekin lankidetzan aritzeko. Modu berean, Nafarroak DEArekin mota horretako ekimenak eta lanak koordinatuko ditu, bi erakundeen artean sustatzeko. Horri lotuta, baliteke zabalkunde-kanpainak, balioen hezkuntzako eta kirol garbiari buruzko kanpainak egitea hezkuntza osoaren atal moduan, baita osasunari eta elikadura osasuntsu eta orekatuari buruzko gidak ere.


Nafarroako Foru Komunitateak DEArekin koordinazio- eta lankidetza-mekanismoak eta informazioa tratatzeko mekanismoak ezarriko ditu Estatuko Segurtasun Indar eta Kidegoek, eta hala denean, Foruzaingoak egin ditzaketen polizia-lanei dagokienez, produktu, substantzia edo metodo debekatuak kirol-establezimenduetan edo gimnasioetan saltzen diren kasuetan. 


Era berean, Dopinaren aurkako Estatuko Agentzia eta Foru Komunitatea inplikatuko dira Estatuko Kirol Federazioek sustatu eta Nafarroako lurraldean aplikatu daitezkeen dopinaren prebentzioari eta dopinaren aurkako borrokari lotutako proiektuak dinamizatzen, federazio autonomikoekin lankidetzan.

Horrez gain, Foru Komunitateak, Agentziarekin lankidetzan, kirolariek, eta hala denean, kirol-teknikariek konpromiso etikoak sinatzea sustatuko du, kirol garbiaren eta kirolaren balioen alde.


Nafarroak gizarte-pedagogiako programak ere egingo ditu, hala nola “hurbiltasun-planak”, bereziki kirolariari eta inguruari zuzenduta, “kiroleko dopinak osasunerako dituen kalteei buruz alerta eman, informatu eta prebenitzeko informazio egokiena” emateko. DEA ekimen honetan Kirolarien Aholkularitza Unitatearen bidez ari da lankidetzan.

Lankidetza-hitzarmenaren beste puntu batean zehazten da Nafarroako Foru Komunitateak kirolean dopinaren aurka borrokatzeko ikerketan jardun bateratuak egitea ahalbidetuko duela, Medikuntza, Kirolaren Zientziak, Zientzia Kimikoak, Farmazia, Albaitaritza eta Zientzia Biologikoak Fakultateen bidez eta Zientzia, Teknologia eta Berrikuntza arloko organo eskudunen bidez. 

García Malo kontseilariak azpimarratu duenez, Nafarroako Gobernuak, Nafarroako Kirol Institutuaren bidez, dopinaren aurkako borrokan parte-hartze aktiboa izan du, eta 1999. urtearen hasieran Iruñan Dopinaren aurkako Konferentzia Nazionala antolatu zen. “Kezka horren erakusgarri da –esan du kontseilariak- berriro ere, oraintsu eratu den Dopinaren aurkako Estatuko Agentziarekin modu estuan lankidetzan aritzeko interesa, lotura instituzionalak herritarrak hezteko armarik onenak direla uste dugulako, hain zuzen ere, dopina osasunerako oso kaltegarria dela azaltzeko eta eginera hori pertsona gazteengana ez hedatzeko”.

Bestalde, Francisco Javier Martín del Brugo DEAko zuzendari nagusiak adierazi duenez, akordioa “administrazio zentralaren eta autonomia-erkidegoen artean dopinaren aurkako borrokan eta kirolariaren osasunaren babesean lankidetza-esparrua sortzeko beste urrats bat da”. Zuzendariak azpimarratu duenez, Espainian dopinaren aurkako borroka “Estatu-arazoa da, eta beraz, ahaleginak koordinatu behar ditugu dopina apurka-apurka errotik kentzeko, zero tolerantzia konpromiso erkidearen barruan”.  

Horrez gain, García Malok jakinarazi ditu Nafarroako Gobernuak joko garbiaren alde eta dopinaren aurka garatu dituen ekintzak. Lehenengo eta behin, “Kirol garbiaren alde” web orriaren sorrera aipatu du, Espainiako Batzorde Olinpikoarekin eta Kirol Kontseilu Nagusiarekin lankidetzan egindakoa. Web orri horren bidez, kirolari, entrenatzaile, mediku, gazte eta gurasoei kirolaren efektu onuragarriak eta dopinaren arriskuak azaldu nahi zaizkie. Miguel Induráin Fundazioaren web orrian kokatuta dago, eta bertan dopinari buruzko informazioa aurki daiteke, hala nola substantzia debekatuen zerrenda, baimendutako botikak, dopin-kontrolak eta dopin-kontrola egiten duen kirolariaren eskubideak eta eginbeharrak. Web orrian (http://deportelimpio.fundacionmiguelindurain.com) material didaktikoa ere badago eta bisitarien esku inprimaki ofizialak eta autoebaluaziorako aplikazioa ere jartzen ditu. 2005eko urtarrilean sortu zenetik, “Kirol garbiaren alde” web orria etengabe eguneratu da eta material zientifiko berria edo dopinaren kontrolari lotutakoa gehitu du. Orriak 100.000 bisita izan ditu azken bi urteetan.

Nafarroako Gobernuak dopinaren aurkako borrokan abian jarritako beste ekintza bat “Kirol garbiaren alde” kirolariaren gida eta gidatxoa sortu, argitaratu, zabaldu eta urtero eguneratzea izan da. Gida horren seigarren argitalpena aurkeztu da, eta bertan, formatu inprimatuan, dopinaren aurkako borrokari lotutako informazioa labur eta modu eskuragarrian dago. Aurtengo edizioan Dopinaren aurkako Munduko Agentziaren 2010eko zerrenda debekatuan izandako aldaketa guztiak jaso dira eta kirolarien artean osasun-arazo ohikoenak tratatzeko gomendatzen diren botika baimenduen adibideak ematen dira. 
Bestalde, Nafarroako Gobernuak teknifikazio-programetan parte hartzen duten kirolari guztiei dopinaren efektu kaltegarriei eta dopinaren borrokarekin eta kontrolarekin lotutako gaiei buruzko informazioa ematen die. Informazio hori emateko, urtero bi hitzaldi ematen zaizkie Teknifikazio programetako kirolari guztiei eta Miguel Induráin Fundazioaren beka duten kirolariei. Horrez gain, kirolari horiek guztiek Nafarroako Kirolaren Azterlan, Ikerketa eta Medikuntzako Zentroarekin internet bidez edo telefonoz harremanetan jar daitezke botikak hartzearekin eta dopinaren kontrolarekin lotutako zalantzak argitzeko. 2009. urtean, goi mailako nafar kirolariek berrogei kontsulta inguru egin dizkiete gai horren inguruan Nafarroako Kirolaren Azterlan, Ikerketa eta Medikuntzako Zentroko profesionalei. Gainera, Nafarroako Gobernuaren teknifikazio-programetako kirolari guztiek konpromiso etikoa sinatzen dute modu garbian lehiatzeko eta kirolaren espiritua eta arauak errespetatzeko. 

